
Raja Raibhyakritam Gadadhara Stotram

રાજા રૈભ્યકૃતં ગદાધરસ્તોત્રમ્

રૈભ્ય ઉવાચ ।
ગદાધરં વિબુધજનૈરભિષ્ટુતં ધૃતક્ષમં ક્ષુધિતજનાર્ત્તિનાશનમ્   ।
શિવં વિશાલાસુરસૈન્યમર્દનં નમામ્યહં હતસકલાશુભં સ્મૃતૌ॥ ૨૯॥
પુરાણપૂર્વં પુરુષં પુરુષ્ટુતં પુરાતનં વિમલમલં નૃણાં ગતિમ્ ।
ત્રિવિક્રમં ધૃતધરણિં  બલોર્જિતં   ગદાધરં રહસિ નમામિ કેશવમ્॥ ૩૦॥
સુશુદ્ધભાવં વિભવૈરુપાવૃતં શ્રિયાઽઽવૃતં વિગતમલં વિચક્ષણમ્ ।
ક્ષિતીશ્વરૈરપગતકિલ્બિષૈઃ સ્તુતં ગદાધરં પ્રણમતિ યઃ સુખં વસેત્॥ ૩૧॥
સુરાસુરૈરર્ચ્ચિતપાદપઙ્કજં   કેયૂરહારાઙ્ગદમૌલિધારિણમ્  ।
અબ્ધૌ શયાનં ચ રથાઙ્ગપાણિનં  ગદાધરં પ્રણમતિ યઃ સુખં વસેત્॥ ૩૨॥
સિતં કૃતે ત્રેતાયુગેઽરુણં વિભું તથા તૃતીયે પીતવર્ણમચ્યુતમ્ ।
કલૌ ઘનાલિપ્રતિમં મહેશ્વરં ગદાધરં પ્રણમતિ યઃ સુખં વસેત્॥ ૩૩॥
બીજોદ્ભવો યઃ સૃજતે ચતુર્મુખસ્તથૈવ નારાયણરૂપતો જગત્ ।
પ્રપાલયેદ્રુદ્રવપુસ્તથાન્તકૃદ્ગદાધરો જયતુ ષડર્દ્ધમૂર્તિમાન્  ॥ ૩૪॥
સત્ત્વં રજશ્ચૈવ તમોગુણાસ્ત્રયસ્ત્વેતેષુ નાન્યસ્ય સમુદ્ભવઃ કિલ ।
સ ચૈક એવ ત્રિવિધો ગદાધરો દધાતુ ધૈર્યં મમ ધર્મમોક્ષયોઃ॥ ૩૫॥
સંસારતોયાર્ણવદુઃખતન્તુભિર્વિયોગનક્રક્રમણૈઃ   સુભીષણૈઃ ।
મજ્જન્તમુચ્ચૈઃ સુતરાં મહાપ્લવે ગદાધરો મામુદધાતુ પોતવત્॥ ૩૬॥
સ્વયં ત્રિમૂર્તિઃ   સ્વમિવાત્મનાઽઽત્મનિ સ્વશક્તિતશ્ચાણ્ડમિદં સસર્જ્જ હ ।
તસ્મિઞ્જલોત્થાસનમાર્યતેજસં સસર્જ્જ યસ્તં પ્રણતોઽસ્મિ ભૂધરમ્॥ ૩૭॥
મત્સ્યાદિનામાનિ જગત્સુ કેવલં સુરાદિસંરક્ષણતો વૃષાકપિઃ ।
મુખ્યસ્વરૂપેણ સમન્તતો વિભુર્ગદાધરો મે વિદધાતુ સદ્ગતિમ્॥ ૩૮॥
ઇતિ વરાહપુરાણે સપ્તમાધ્યાયાન્તર્ગતં રાજા રૈભ્યકૃતં

ગદાધરસ્તોત્રં સમાપ્તમ્ ।
વરાહપુરાણ । અધ્યાય ૭/૨૯-૩૮॥

